
Crítica // 11

Trala aprobación da (mal) 
chamada Lei de Normaliza-
ción Lingüística que forma-

lizou a incorporación da lingua 
galega ás escolas, a literatura 
infantil na nosa lingua pasou a 
ser un dos principais motores do 
mercado editorial galego. Máis 
tarde, o ano 1989, nace a editorial 
pontevedresa Kalandraka e con 
ela o álbum ilustrado adquire en-
tre nós a presenza que ata entón 
lle fora negada. Poden a partir de 
entón –tras Kalandraka chegan 
outras editoriais, como OQO, ta-
mén especializadas no álbum e 
mesmo as outras editoriais abren 
tamén novas coleccións neste 
formato– os artistas gráficos dis-
poñer dun medio que lles permi-
te explotar as súas capacidades 
dun xeito máis completo.

 Galicia conta hoxe xa con varias 
xeracións de grandes ilustradores 
cunha significativa, valiosa e va-
riada obra. Aquí só farei unha es-
colma que non se reclama doutro 
criterio que a subxectividade de 
quen a fai e a intención de chamar 
a atención sobre algúns nomes, 
indicativos de algunhas das ten-
dencias máis consolidadas.

Xaquín Marín. O patriarca, por 
anos e por esas barbas que loce 
con tan alta dignidade. De todos 
os que aquí se citan, o único que se 

identifica explicitamente coa tradi-
ción estética dos petroglifos, o ro-
mánico, Castelao e Seoane. E Rei-
mundo Patiño, claro, o seu mestre 
directo. Viñetista asiduo, teño para 
min que as editoriais non acaba-
ban de confiar na aptitude do seu 
inconfundible grafismo para adap-
tarse á ilustración de libros infan-
tís. Nunca fixera un álbum. Agora 
leva dous, excelentes, nunha fér-
til colaboración co escritor Ramón 
Loureiro: O peixe de pedra (ANT) e A 
oca de Leonardo (Biblos).

Miguelanxo Prado é a nosa 
máxima referencia no campo da 
banda deseñada. Tamén no cine 
de animación (De profundis). Pero 
é ademais un cotizado ilustrador. 
Eu aínda estou a agardar polo seu 
gran álbum ilustrado. Chegará e 
será magnífico.

Xan López Domínguez. Entre 
os seus primeiros traballos había 
xa un álbum (A lagoa do espanta-
llo) que non o era de todo porque 
daquela non os había. Sen aban-
donar o seu persoal e inconfundi-
ble estilo, non deixa de investigar. 
As súas últimas entregas amosan 
unha vontade de depuración, de 
contención, que el gusta de cuali-
ficar como minimalista.

Xosé Cobas, dunha xeración 
intermedia entre a de Marín e 
a de Miguelanxo e Xan. Os seus 

traballos, que manifestan unha 
continua investigación coa color 
na que a min me parece atopar 
arreo reflexos dunha luz húmi-
da de orballos outonais, andan 
máis próximos do pictórico ata 
abrazar, en ocasións, sen disi-
mulo a abstracción.

Das xeracións máis novas, 
Kiko da Silva é seguramente o 
talento máis activo. Dinamiza-
dor do precario pero ricaz espa-
zo da nosa banda deseñada, é 
autor total (texto e imaxes) de 
varios álbums novos, nos que 
demostra dominar o rexistro 
específico deste medio sen caer 
na tentación de trasladar a el 
mimeticamente as convencións 
do viñetismo.

Óscar Villán e Federico Fernán-
dez. Dous nomes unidos porque 
pertencen á mesma xeración, por-
que comparten certas afinidades 
estilísticas –a mesma economía 
na construción das figuras, a or-
ganización do espazo e o uso da 
cor–, porque os dous foron Premio 
Nacional de Ilustración.

Patricia Castelao. Un nome 
co que encerrar a excelencia téc-
nica que están a demostrar os 
máis novos dos nosos artistas. 
Un nome co que pór punto e se-
guido a esta enumeración inevi-
tablemente insuficiente. 

ilustradores de aquí
Miguel Vázquez Freire

Detrás do barco pirata // 11

ESOUTRA CARA DA VIDA que é a 
morte é un lugar que, erroneamen-
te, insistimos en lles ocultar aos 
nenos nun absurdo intento de pro-
texelos de algo que só aos adultos 
nos pon medo. Wolf Elbruch presén-
tanos aquí un diálogo que mante-
ñen un parrulo e a morte. Un diálo-
go cheo de intelixencia e que contén 
todas as preguntas -mesmo as que 
non teñen resposta- e moitas das 
respostas que nos facemos todos 
diante da idea da morte. Pregun-
tas que conteñen a inxenuidade e a 
inocencia dos nenos cando inquiren 
porque queren saber que é aquilo do 
que non lles queremos falar, aquí a 
morte, noutras horas o sexo.

A fermosa historia está contada 
coa mestría gráfica de Wolf Elbru-
ch, o importante ilustrador ale-
mán que obtivo o Premio Ander-
sen en 2006, desde a belísima por-
tada que nos fai lembrar o Paxaro 
no espazo ou a Maiastra de Bran-
cusi até páxinas interiores ocupa-
das coa única presenza de ambos 
protagonistas sobre fondos bran-
cos, só de cando en vez rotos por 
algún detalle vexetal e moi pouco 
máis. Será no final onde un ceo es-
trelado e o río introducen a man-
cha azul que os fai destino e cami-
ño. As figuras, case monocromas, 
toman vida por medio dos lapis de 
cores que contornan os corpos e 
danlles volume.

Ningún pai ou mai debe perder 
a oportunidade de falar deste ál-
bum co seu fillo ou filla pequenos, 
será para todos un momento ines-
quecíbel. //X. P. D.

El pato y la muerte 

· Wolf Elbruch, Moka 

Seco Reg (trad) · 

Barbara Fiore Editora, 

2007 ·32 páx · 15 euros

Xa quedou dito que a recrea-
ción en álbum das grandes 
obras, artistas e movemen-

tos da historia da arte é un camiño 
atinado, xa que o álbum ilustrado, 
na súa esixíbel sinerxía entre texto 
e imaxe, está marcando a relación 
que o actual lector terá no futu-
ro coa literatura e coa arte. Hai un 
tempiño chegounos este álbum 
sorprendente que acabaría por aca-
dar altas distincións –Libro Infantil 
e Xuvenil mellor editado do 2007 do 
Ministerio de Cultura e unha men-
ción nos BolognaRagazzi Award for 
Children de 2008– amais da consi-
deración dos lectores e mediadores 
que manexan esta obra coma un 
reto e unha aprendizaxe.

A obra do ilustrador croata Sv-
jetlan Junakovic consiste nunha 
revisitación de máis dunha vinte-
na de obras clásicas da pintura eu-
ropea, nas que substitúe por ani-
mais os seres humanos nelas re-

tratados. Deste xeito, o autorretra-
tado Durero pasa a ser un león; O 
home do turbante vermello de Van 
Eyck é agora un babuíno; Federico 
da Montefeltro de Della Francesca 
é aquí un pingüín; o Marat morto 
de David, un polo desplumado; La 
bele Feroniere de Leonardo toma o 
rostro do mesmo armiño que ten 
no colo e temos ras onde Rem-
brant pintou ao doutor Tulp e os 
seus discípulos.

Un traballo pictórico destacá-
bel que conserva o paralelismo coa 
obra orixinal e que ha permitir a pais, 
mestres e rapaces o xogo do descu-
brimento sen deixar de contemplar 
unha obra meritoria en si. // X. P. D.

Gran libro dos retratos 

dos animais· Svejtlan 

Junakovic, Antón Fortes 

(trad) · OQO Editora, 

2006 48 páx · 16 euros

O babuíno de van eyck
Álbum ilustrado Relectura das 
obras clásicas da pintura europea

A lagoa das nenas mudas.  // patricia Castelao

Versión canina d´A xoven da perla, de Vermeer.  // svejtlan Junakovic


